
బ్రహ్మచారి, అవధూతాదులు
1.	 సీ.	 మెఱుగారు ముంజియు మేని కోమలికంబుఁ
			   గడు దిట్టగుణము గుల్కెడు మొగంబుఁ
		  బసపు గోఁచుల యొప్పు బ్రహ్మ తేజంబును
			   జారుకృష్ణాజినధారణంబుఁ
		  దళుకు జన్నిదము మేధావి బొట్టును జిన్ని
			   పట్టెవర్ధనమును జిట్టి తడుపు
		  మొలవంక యుంగరంబుల సొంపు దండపుఁ
			గో   లయు సన్నపు వ్రేలు సిగయు

	 ఆ.వె.	 నొప్పు బ్రహ్మచారి యొకఁ డేఁగుదెంచెఁ బు
		  స్తకముఁ గొంచు మిగుల సంభ్రమమున
		  నొజ్జ యతనిఁ జూచి యోరి! యేమిర! కడు
		  నాలసించి తనియె ననిన నతఁడు

కళాపూర్ణోదయము, 4 – 44

అన్వయం: మెఱుగారు – ముంజియున్, మేని – కోమలికంబున్, కడున్ – దిట్టగుణము 
– కుల్కెడు – మొగంబున్, పసుపు – గోఁచుల – ఒప్పున్, బ్రహ్మతేజంబును; చారు – 
కృష్ణ + అజిన – ధారణంబున్, తళుకు – జన్నిదమున్, మేధావి – బొట్టును, చిన్ని – పట్టె 
వర్ధనమును, చిట్టి – తడుపున్, మొలవంక + ఉంగరంబుల - సొంపున్; దండపు + 
కోలయున్, సన్నపు – వ్రేలు + సిగయున్, ఒప్పు – బ్రహ్మచారి – ఒకఁడు – పుస్తకము – 
కొంచున్, మిగులన్ – సంభ్రమమునన్ – ఏఁగుదెంచెన్. ఒజ్జ – అతనిన్ – చూచి – ఓరి – 
ఏమిర – కడున్ – ఆలసించితి(వి) + అనియెన్. అనినన్ – అతఁడు (తదుపరి పద్యంలోకి 
అన్వయం). 

వ్యాఖ్య: శారదాపీఠంలో పండితుల్ని దర్శించుకుంటూ మణికంధరుడు వెళ్ళి ఒక 
ఉపాధ్యాయుడి చెంత కూర్చొన్నాడు. అంతలో ఒక విద్యార్థి (బ్రహ్మచారి) చేత పుస్తకం 
పట్టుకొని గురువుగారి సన్నిధికి వచ్చాడు. ఆ బ్రహ్మచారి వర్ణనమిది. 




